TRABALLO TITORÍA/ASAMBLEA     

PROGRAMACIÓN ABRIL 2009 

Recollendo unha suxestión feita nos ciclos, a partir de agora, un dos dous días semanais de titorías estará dedicado a falar sobre os conflitos xurdidos esa semana ou día no grupo. Para iso é fundamental empregar a fórmula asemblearia onde todos os membros do grupo se vexan e ningún dea as costas ao outro. Só desta maneira a conversa e o intercambio de opinións poden fluír por todo o grupo e non limitarse a falarlle só ao mestre ou mestra que está enfronte e que se sitúa así como único interlocutor. En círculo ou semicírculo os interlocutores somos todos e cada un dos compoñentes. 

Nesta sesión teremos a oportunidade de ser modelos de resolución de conflitos e de mediación.

O RECUNCHO PARA O DIÁLOGO

Obxectivo: que o alumnos coñezan o espazo do vestíbulo nomeado “o recuncho para diálogo”: finalidade e uso.

Actividades:

As actividades sobrepasan unha sesión de titoría polo que se poderán ir facendo en sucesivas sesións espalladas ao longo de abril e maio. 

A mellor das actividades é aquela en que ante un caso real de conflito entre dous alumnos a asemblea intenta resolvelo aplicando os pasos do método.

“Oio e esquezo

vexo e recordo

fago e comprendo”

Proverbio chinés

Se queremos practicar determinados aspectos propóñense as seguintes actividades tiradas do libro de Bárbara Porro para cada un dos pasos para resolver un conflito:

Para recobrar a calma perdida:

· Facer entre todos un listado de “cousas” que nos poden axudar a recobrar a calma e recollelo nun mural que se poida visualizar (marchar a outro lugar lonxe da persoa coa que discutimos, contar ata 10, cantaruxar unha melodía, pensar en..., adoptar unha postura determinada, apertar os puños,...)

Para falar de sentimentos:

Eu, unha persoa desta clase, estou armando un crebacabezas e un compañeiro, que sodes vós, está mirando por riba do meu ombro. Vedes a posición dunha das peza e a metedes no seu sitio. Eu digo: “Basta! Sempre me estás estragando as cousas! Vaite de aquí!”

Como vos sentiches ante a miña resposta? Que pasará despois?

O mesmo caso pero eu digo, logo de respirar fondo: “non me gusta que me toquen o crebacabezas porque o quero facer só!”

Como vos sentiches ante a miña resposta? Que pasará despois?

- Falamos de porque nos gusta máis unha resposta que a outra (a segunda non agride, fala de sentimentos sen descualificar ao outro,...)

- Entre todos pensamos e anotamos maneiras positivas de explicarnos cando nos sentimos mal ante a acción de outro: 

Non me gusta que ti... porque...

Síntome mal se ti... porque...

Cando ti...eu...

Moléstame que ...

Gustaríame que ...

- Podemos escenificar por parellas pequenos acontecemento diarios para transmitir mensaxes en primeira persoa: alguén que lle colle o sitio a outro na fila, alguén que lle presta un libro a outro e devólvello roto, alguén non quere xogar con nós,...

Para propor solucións:

- Pedir aos nenos que enuncien un problema que se lles veña en mente dos habituais e facemos un remuíño de ideas (pensar na maior cantidade posible de ideas moi rapidamente e sen ningún comentario) para encontrar modos de resolver o problema. 

- Anotar as ideas no encerado. Lelas e avaliar cada unha delas en función de que satisfagan ou non as necesidades das persoas implicadas no conflito.

ceip San Xoán de Filgueira ,   abril  2009

Bárbara Porro: La resolución de conflictos en el aula.

 Ed. Paidós, 1999

(Debe entenderse que estas estratexias de resolución autónoma de conflitos por parte do alumnado son aplicables cando se trata de conflitos non graves xurdidos normalmente no patio de recreo: disputas nun xogo, empurróns, problemas de orde na fila,...Os conflitos catalogados no RRI como graves deberán ser atendidos e sancionados polos adultos e de acordo con este regulamento.)

 

A autora parte dunha evidencia das nosas aulas: canto máis se sermonea, aconsella e se intentan calmar aos alumnos en conflitos, máis dependentes se volven dos adultos. 

Desde a nosa propia experiencia tamén constatamos que canda vez a idades máis temperás o noso alumnado queren resolver por eles mesmos os seus conflitos e son cada vez máis reticentes a acudir a un adulto en busca de axuda. 

A necesidade de ensinarlles a resolver conflitos é evidente e ineludible. 

O conflito é algo natural nas relacións humanas.  O que hai que descubrir é que se pode restablecer a calma sen ser irrespectuosos, agresivos nin violentos.

O noso obxectivo como educadores é levar aos noso alumnado desde o seu

 “pelexar para ver que gana” ao “falar para entenderse”.

                                                                       Revancha

                                                                       Enemistarse

Fronte a un conflito...que busco?                  Mostrarme superior

                                                                       Buscar solucións para resolvelo

                                                                       ...

                                                                         Pasalo por alto

Fronte a un conflito ...que podo facer?            Pelexar ata que gane un

                                                                          Falar ata entenderse

O único camiño para buscar solucións para resolver un conflitos é falar ata entenderse.

Para iso a autora propón seguir os seguintes pasos:

1- Facer un alto e recobrar a calma. No noso centro isto se pretende conseguir acudindo ata o recuncho situado no vestíbulo. Chegar ata alí xa supón un alto e unha oportunidade de calmarse mentres nos diriximos ata ese lugar. O profesorado que estea por aí nese momento velará para que o vestíbulo permaneza o máis calmado posible e ninguén interrompa a ese alumnado no seu proceso intervindo para preguntar, aconsellar,...NIN SEQUERA O PROFESORADO.

2- Falar e escoitarse un ao outro. No noso centro practicarase isto de ¡falar e escoitarse! nas asembleas que se realizarán en gran grupo cada semana.
3-  Determinar que necesita cada un. No noso centro, e a través de actividades de titoría en gran grupo o alumnado practicará diferentes fórmulas para identificar e expresar sentimentos e desexos. 

4- Propoñer solucións. No noso centro, e de novo a través de actividades en titorías, ensinaráselle ao alumnado a ver diferentes e variadas solucións ante unha mesma situación. 

5- Elixir a idea que lles guste aos dous.

6- Trazar un plan e poñelo en práctica. 

En definitiva, ensinar a resolver conflitos non é outra cousa que ensinar a comunicarse verbalmente, a escoitar activamente, a analizar problemas, a ter pensamentos creativos, a propor solucións, a predicir resultados dos propios actos e a tomar decisións. Ensinar a resolución de conflitos non é nada diferente de ensinar destrezas básicas de calquera programa de estudos.

En primeiro lugar hai que explicarlles aos alumnos e alumnas en que consisten os distintos pasos desta resolución de conflitos e guialos nese proceso ata que estean o suficientemente capacitados como para “falar ata entenderse” pola súa conta. 

No noso centro practicaremos este proceso nas asembleas semanais dedicadas a falar sobre os problemas ou conflitos xurdidos eses días. 

É normal que ao principio saian á luz moitos máis conflitos dos que parecía haber ata entón.

A autora advirte que por desdicha non hai ningún método rápido e fácil para axudar ao alumnado a adquirir esa capacidade de resolver conflitos. Ensinarlles a resolver os seus problemas sociais require igual grao de concentración, compromiso e paciencia que calquera outra tarefa docente. Algúns alumnos e alumnas apréndeno con rapidez, outros precisan máis dun ano e outros necesitarán que os levemos da man a cada paso do proceso. 

O gran beneficio de ensinar a resolver conflitos autonomamente é que o mestre ou mestra deixa de ser “axente da orde”. A tarefa do mestre pasa é ser emocionalmente neutral e axudar ao alumnado a atopar a súas propias respostas. 

¿Como axudar aos alumnos e alumnas a “falar ata entenderse”?

Antes de que o saiban facer autonomamente deberemos axudar no proceso pero só axudar para que eles sigan os pasos, NUNCA DAR NÓS AS SOLUCIÓNS. Nós pasamos a ser facilitadores.

Para prestar esa axuda deberemos 

· Axudar a recobrar a calma: invitar a beber auga, contar ata dez, respirar fondo,...

· parafrasear o problema: “Así que, se ben o entendín,...”

· Axudarlles a que se falen e se escoiten mutuamente. Os nenos e nenas terán a tendencia de dirixirse ao adulto (“el fixo... e eu díxenlle que ...”) pero temos que alentalos para que se comuniquen directamente un co outro e non co adulto (“ti fixeches... e eu díxenche que ...”). Teñen que empregar frases en primeira e segunda persoa: é co compañeiro con quen teñen que falar e entenderse e non co adulto que estea presente.

· Axudar a que se expresen: “ dille como te sentiches”, “dille que pensaches”, “dille cal era a túa intención”, “dille como te sentes agora”...

· Axudarlles a determinar que necesita cada un: para identificar as verdadeiras necesidades dos nenos e nenas requírese máis atención da que acostumamos a prestar. Tendemos a aceptar a mesma percepción superficial do problema que teñen os cativos: un deles ten que ceder co cal o outro sairá gañando. Se aceptamos este enfoque reafirmamos a perspectiva de que a posición é irreconciliable. Debemos verbalizar as verdadeiras necesidades dos cativos e encamiñarnos cara a unha solución na que todos saian gañando: como podemos resolver o problema de maneira que todos saian contentos?

· Incitar a propor cantas máis solucións mellor e coa maior rapidez posible. A rapidez do proceso axuda aos nenos e nenas a manterse concentrados na tarefa de busca de solucións. Se se lles concede demasiado tempo tenden a distraerse e a falar doutros problemas. As veces requírense 3 ou 4 ideas antes de que os cativos se volvan o suficientemente creativos como para propor solucións que os satisfagan aos dous. Para isto tamén é imprescindible que non se fagan xuízos nin comentarios. Hai que aterse estritamente á regra de que todas as ideas son aceptables. Só no paso seguinte se valorarán esas ideas.

· Axudarlles a elaborar o plan para o futuro e os pasos para poñelo en práctica.

A autora dá catro consellos para levar adiante o traballo do educador:

1- Manterse á marxe: o obxectivo como mestre é brindar a práctica que precisan para poder resolver os seus pequenos problemas de forma autónoma. Eses problemas son da incumbencia dos nenos e nenas e a eles corresponde encontrar unha solución que satisfaga as súas necesidades. O proceso é da nosa incumbencia.

2- Non emita xuízos. Cando actuemos como facilitadores non nos corresponde atribuír culpas, dar sermóns nin ofertar consellos. Somos facilitadores amistosos e neutrais que guiamos aos nenos e nenas a través dun proceso no que non hai unha soa resposta correcta. Así os cativos sentiranse respaldados na busca das súas propias respostas.

3- Manteña a concentración. Procure que os alumnos e alumnas se manteñan concentrados no problema e no proceso de elaborar unha solución e non en defenderse, nin botarse a culpa un ao outro nin mencionar outros conflitos. 

4- Utilice a guía de facilitador. No noso centro estará exposta no taboleiro do Recuncho para o diálogo.

GUÍA DO FACILITADOR





Non culpe...non xulgue...non o solucione...non de consellos...non lle quite a responsabilidade aos cativos.





O mestre ou mestra axuda a...





Facer un alto e recobrar a calma.


 Escoitar e reformular o problema.


Brindar tempo para recobrar a calma e de ser necesario pregúntelle: “que te axudaría a calmarte e sentirte mellor?”





Falarse e escoitarse un ao outro


• Preguntar “cal é o problema?”, “como te sentes?”


 Parafrasear as respostas de ambos.


Axudar a comunicarse directamente: que transmitan as mensaxes en primeira persoa. Que empecen dicindo: “eu..., a min ...”


Optativo: verificar que hai comprensión facendo que se parafraseen un ao outro (“que che dixo o compañeiro?”). É tamén unha estratexia para que se vaian calmando e asumindo o punto de vista do outro.


Determinar o que ambos precisan:


Parafrasear os intereses de cada un : “Daquela parece que X necesita que ...e Y precisa..., é así?”





Propor solucións.


      Preguntarlle a ambos: “que podemos facer para resolver o problema?”


       Acéptanse todas as ideas sen emitir xuízos. 


      Levar a conta das ideas que van dando.


Escoller a que máis nos guste aos dous.


 Repásase cada proposta e responde a “Paréceche ben ?”


Cando escollen unha opción responderán a pregunta de “quedou resolto o problema?”


Trazar un plan e poñelo en práctica.


  “que ides facer entón?, cando?, como?, quen?.








Darlle os parabéns aos nenos e nenas polo seu esforzo.











